
Devaih Kritam Shiva Stava

દેવૈઃ કૃતં શિવસ્તવઃ

(શિવરહસ્યાન્તર્ગતે ઈશાખ્યે)

દેવા ઊચુઃ ।
વિદ્યુત્પુઞ્જપિશઙ્ગચઞ્ચલજટાજૂટસ્ફુરત્સ્વર્ધુની -
ખેલદ્વાલમરાલવિભ્રમકરશ્રીચન્દ્રલેખાઙ્કિતમ્ ।
અમ્ભોજાસનમગ્રનાસનિહિતપ્રેક્ષં મહેશાભિધં
તેજઃ કિઞ્ચન પૂજિતં સુરવરૈર્નિર્વાતદીપપ્રભમ્  ॥ ૧૧॥
ભ્રાજત્કોટીરશીર્ષભ્રમદમરધુની લોલકલ્લોલખેલ-
ચ્ચન્દ્રોદ્વાન્તામૃતાસ્વાદનમુદિતહૃદઃ પાહિ ભો નસ્ત્વજસ્રમ્॥ ૧૨॥
કટકિતચક્ષુઃશ્રવસે
કલિતાવનતિઃ કરીન્દ્રચર્મવસે ।
મસ્તકધૃતચન્દ્રમસે
કૈલાસક્ષેત્રવાસિને મહસે॥ ૧૩॥
ભજન્તુ કાતિચિચ્છ્રુતિં   નિગમશીર્ષભીમાટવીં
ચરન્તુ કતિચિત્પરે પરિચરન્તુ કર્માટવીમ્ ।
વયં ત્રિદશનિમ્નગા તરુણચન્દ્રલેખાલસ-
જ્જટામકુટમણ્ડિતં પ્રણતિભિઃ પ્રમોદામહે॥ ૧૪॥
મરુન્મૌલિજ્જ્યોતિર્યમમકુટ નીરાજિતલસ-
ત્પાદામ્ભોજદ્વન્દ્વં રજતગિરિસૌધે મણિમયે ।
સમાસીનં કલ્પદ્રુમરુચિરમૂલે ગિરિજયા (?)
સહોપાસ્યં દેવં ભવજલધિસન્તારણપટુમ્॥ ૧૫॥
પુષ્યપ્રખ્યાતદિવ્યોત્સવભવપરમાનન્દસમ્પૂર્ણમૂર્તિઃ 
સર્વૈર્દેવૈઃ સમેતો દિવિ ભુવિ મનુજૈઃ શ્રીમહાદેવમૂર્તિઃ   ।
ચિત્રં સઙ્ગીયમાનો  મણિગણવિલસત્ હેમપુષ્પે વિમાને

ભાતિ શ્રીશૈલકન્યાતટભુવિ સગુણઃ પાતુ નશ્ચન્દ્રચૂડઃ॥ ૧૬॥
કાન્તં દાન્તં પ્રશાન્તં સકલદિવિષદૈસ્તોષયન્તં જ્વલન્તં
કાન્તં સન્તં મહાન્તં મુનિહૃદિ સતતં સંવસન્તં વિભાન્તમ્ ।
શાન્તાહન્તા મહાન્તઃ શ્રુતિશિરસિ સદા સ્વાન્તસઙ્ક્રાન્તચિત્તા
યે ધ્યાયન્તિ ક્ષણાર્ધં ગિરિશમનુપમાસ્તેભ્ય એવાનતિર્નઃ॥ ૧૭॥
વેદાન્તપ્રતિપાદ્યવસ્તુ વિજયપ્રૌઢાત્મલાભ . . . . .

(words missing in source text)

પરાવારનિમગ્નચિત્તસનકપ્રેષ્ઠાશ્ચ યોગીશ્વરાઃ ।
જાનન્તિ પ્રભવં ન યસ્ય નિગમા વક્તું ન દક્ષાશ્ચય-
ચ્છૈવં તત્સવિતુર્વરેણ્યમતુલં જ્યોતિઃ પરં ધીમહિ॥ ૧૮॥
ધૂતં યદ્વિભવેન ખં સુમનસાં વૃન્દૈર્યદાજ્ઞોહ્યતે
માલેવાતુલશેવધિં  શ્રુતિશિરોભીમાટવીમધ્યગમ્ ।
ધન્યા મૂલિકયાધિયાન્તિ સતતં યન્માર્ગયન્તે સદા
શૈવં તત્સવિતિર્વરેણ્યમતુલં જ્યોતિઃ પરં ધીમહિ॥ ૧૯॥
શુક્લં શુક્લસમસ્ત ધર્મકરણં ચિત્રં યદીયેક્ષણાદ્-
ભેદધ્યાનકલાં સહસ્રશનિકા નાર્હન્તિ અહો સર્વદા ।
જ્યોતીંષિ  પ્રવરાણ્તીન્દ્રિયદશાં યત્રોદયેયન્તિ ખે
શૈવં તત્સવિતિર્વરેણ્યમતુલં જ્યોતિઃ પરં ધીમહિ॥ ૨૦॥
પ્રમોદૂતો લોકસ્ત્રિપુરહર શમ્ભો કથમહે
ત્વદીયોઽહં દૂતો વસતિ તદિશોહં યદિ વદેઃ ।
ભવેયુસ્ત્વદ્દૂતા  નહસિતવિધીન્દ્રાદ્વિપતકા
અતસ્ત્રાયસ્વેમં નલિનરુગપાઙ્ગૈકકૃપયા ॥ ૨૧॥
પ્રજોત્પત્તિં  યસ્ય દ્રુહિણસુરનાથપ્રભૃતયો
ઘનારબ્ધામીક્ષ્ય ક્ષુભિતહૃદયા નિર્જરગણાઃ ।
પ્રસાદ્ય સ્તોત્રૈર્યત્સકલ સુરસેનાપતિમગુઃ
વરેણ્યં તદ્ભર્ગઃ સવિતુરિતિ ભીમૈરનુપમમ્॥ ૨૨॥
સર્વૈરાઙ્ગિરસૈરપિ  પ્રવિહિતં કૃત્યાદિકં યત્સ્મૃતિ-
ધ્વસ્તં સ્યાત્પ્રતિપાદ્યવસ્તુ ગિરિશ સચ્ચિત્સુખાત્મા શિવઃ ।
યસ્યાસ્તાં રવિમણ્ડલાન્તરગતાં જ્યોતિર્મયીં  ચિન્મયીં
ગાયત્રીં  હૃદિ ભાવયામ સતં તત્વૈકધીસિદ્ધયે॥ ૨૩॥

યસ્ય શ્રીમુખ સર્વદેવવનિતા નૃત્યન્તિ ગાયન્તિ ત-
દ્ભર્તારસ્તુ મહાપ્રદોષસમયે માર્દઙ્ગિકાઃ  કેચન ।
પ્રૌઢાઃ કેચન વેણુતાલકૃતિનઃ  પ્રીતિં  સુરાઃ કુર્વતે
શૈવં તત્સવિતુર્વરેણ્યમતુલં જ્યોતિઃ પરં ધીમહિ॥ ૨૪॥
યોઽપારાદ્ભવસાગરાત્સકૃદપિ ધ્યાન સ્વનામસ્મૃતિ-
પ્રીતસ્તારયતિ પ્રભુઃ કરુણયા પર્ણાશનાનામપિ
ધ્યાનાઙ્ગસ્ય  તનુશ્રુતિ પ્રવચસા દૂરીકૃતાત્મા પરઃ
તં શમ્ભું રવિમણ્ડલાન્તરગતં જ્યોતિર્મયં ધીમહિ॥ ૨૫॥
પ્રાપ્તં નિત્યયુવત્વમાયુરમૃતં દેવૈર્મૃકણ્ડોઃ પરં
પુત્રેણામિતતેજસા ધનદતા સર્વાતિશાયિન્યહો ।
યક્ષેશેન મદીયભક્તિફલદધ્યાનાત્મવિદ્યર્ષિભિઃ 
તં શમ્ભું રવિમણ્ડલાન્તરગતં જ્યોતિર્મયં ધીમહિ॥ ૨૬॥
ધાતુઃ સૃષ્ટિપરમ્પરાચતુરતા સર્વજ્ઞતેરેશતા
પ્રોક્તં વ્યાકરણં સમસ્તમુનિષુ વ્યાતેષુ વિખ્યાપિતમ્ ।
કૃત્સ્નં પાણિનિના પુરાતિગહનં સદ્ભક્તિતઃ સૂત્રતઃ
તદ્વ્યાખ્યાતમહીશ્વરેણ સ પરાં વાચં પ્રદિશ્યાચ્છિવઃ॥ ૨૭॥
વેદાશેષપુરાણભારતચિરપ્રખ્યાતસર્વામર-
બ્રહ્મર્ષિત્રિદશર્ષિસર્વમનુજપ્રોદ્ગીયમાનં     સદા ।
યસ્યાન્વર્થમપીશ્વરત્વમતુલં નિત્યં વિજેજીયતે
શૈવં તત્સવિતુર્વરેણ્યમતુલં જ્યોતિઃ પરં ધીમહિ॥ ૨૮॥
પ્રાપ્યન્તે બહુધાન્યરત્નકનક સ્ત્રીરત્નસદ્મોત્તમ-
ક્રીડાચામરશારદેન્દુરુચિરછત્રેભઘોટાદયઃ ।
વૈરિઞ્ચમ્પદમૈન્દિરેશમમરેશત્વં ચ યસ્યેજ્યયા
શૈવં તત્સવિતુર્વરેણ્યમતુલં જ્યોતિઃ પરં ધીમહિ॥ ૨૯॥
॥ ઇતિ શિવરહસ્યાન્તર્ગતે દેવૈઃ કૃતં શિવસ્તવઃ સમ્પૂર્ણમ્॥
-॥ શ્રીશિવરહસ્યમ્ । ઈશાખ્યઃ દ્વાદશમાંશઃ । અધ્યાયઃ ૧૫ દેવસ્તવઃ । ૧૧-૨૯॥

Notes:

Devā-s દેવાઃ approach Śiva શિવ and eulogize Him profusely before attempting to plead with

Him to marry Pārvatī પાર્વતી so that His son could be born for the purpose of annihilating

Tārakāsura તારકાસુર.

